
Audienz im Umschulungscenter
für Vertreter rückständiger Berufe und ihre Umerziehung zu
nützlichen Mitgliedern einer fortschrittlichen Konsumgesellschaft

Ihr sind halt so en chlyne Puur. Jää - guete Maa
Mer hälft ja gärn, mer hälft ja, wo mer hälfe cha

Wänn öppis nüme rächt rentiert, so gits Ersatz
DWält ischt ja gross, und Wirtschaft hät für jede Platz
S git schliessli au na anderi Prüef. S ischt halt so wyt:
De Puur schtärbt äbe uus. S ischt schliessli a der Zyt
Eso, wiä d Höhlebäre au verschwunde sind
Wer schlau ischt, schuelet schleunigscht um und macht kein Grind
Und bitte sehr: Jetz nu kei Chlage und Beschwärde
Und losed emal zue, was Ihr na alls chönnd wärde:
Quizmaster, Programmierer, Hundepsychiater,
Lochcharteinscheniör, Inveschtementsberater
Briefchaschteonkel, Tschuttibolleschurnalischt
Disc-Jockey, Jogamänätscher, wänns gfällig ischt
Au Immobiliezauberer cha eine wärde
So guet wiä fascht legal, mit Fründ i de Behörde

Entfettigs-Seeletherapeut (nach Müller-Meier)
Entwickligshilf für elterelosi Oschtereier
Kosmetische Chirurg für Lüüt mit z grosse Ohre
Heilpädagog im BaschtelklubfürSenjore
Dänn Umsatzwachstumsoptimierigsschuelprofässer
Dänn Babysitterassischtänt - wär fascht na besser
Gsundbäter - guet für flüssige Schtuel und gäge Wärze
Und kreative Mediäplauderi mit Sonn im Härze
Rechtskonsulent für älteri lesbischi Emanze
Profässionälle Demo-Star mit Wuet im Ranze

Jetz hani Eu efangs e chlyni Uswahl gseit
Vo däm, was hüt de Mentsch so bruucht und was en freut
Umschuelig also, guete Maa - das ischt d Idee
Nu chlyni Puure, säb ischt klar, bruuchts keini meh -

